Tema: Monsters

Onderwerp: Alle monsters word deur mense gemaak.



Geagte Beoordeelaars, Dames, Here en Maats,

Toe ek baie klein was, was ek doodbang vir die monsters - wat ek vas geglo het - onder my bed was as die lig afgesit word. Ek het sommer so ‘n aanloop van die deur se kant af gevat en dan my beste hoogspring- en verspring-rekords tot op die bed opgestel. My ma en pa het verniet probeer verduidelik dat daar nie so iets is nie. My kinderhartjie het wild bly klop as die donker kom.

Vandag weet ek dat alle monsters deur mense gemaak word.
Elke land, wat ék al van gehoor het, se volksverhale sluit stories oor monsters in. Só is daar die Tokoloshe van Afrika, die Lochness-monster van Skotland en die Yeti (wat glo in die Himalaya-berge rondloop), maar die meeste van ons weet dat hierdie wesens uit die verbeeldings van goeie storievertellers gebore is. Ons kyk graag na bangmaak-films oor Frankenstein, King-Kong, vampiere en weerwolwe, maar terwyl ons aan ons springmielies kou weet ons dat hierdie gedrogte nie regtig bestaan nie.
As iemand die woord “monster” sê dink ons dadelik aan sterk, harige goed met groot tande……mense maak egter ook ander monsters en aan húlle dink ons nie graag nie. Hulle word in mense se harte gebore en al kan ons nie regtig sê hoe hulle lyk nie, weet ons hoe hulle ons laat voel. Die donkerte van die nag is vol denkbeeldige monsters, maar in die lig van die dag is daar monsters soos geweld, jaloesie en selfsug; dinge met regte tande wat baie seerder byt. 
Die Franse filosoof, Michel de Montaigne het gese: “Ek het nog nooit ‘n groter monster of wonderwerk in die wêreld gesien as ekself nie.” Snaaks genoeg, toe my ma die woord “monster” gaan opsoek het, vind ons uit dat die Latynse woord “monstrum”, wat “monster” beteken, juis uit die oorspronklike “monere”, wat “wonderwerk” beteken, kom. Ja, ons is wonderwerke, want ons kan, anders as diere, ook dink en praat. Ons kan stories uitdink…. en ons kan mekaar bly of hartseer maak met woorde.

Shoe! Dis regtig wonderlik, maar dis ook ‘n baie groot verantwoordelikheid! Die animasie-karakter, Lisa Simpson, sê dan ook in ‘n prettige episode van The Simpsons: “Moenie monsters skep en dan kerm as hulle ‘n paar geboue plat trap nie.” 
Vertel gerus vir jou ma dat dit nie jy is wat al die koekies opgeëet het nie, maar die koekie-monster! Ek is seker sy sal saammet jou lag. Kyk en luister as gesin saam na stories van nare goed met tande; dit kan nogal pret wees as jy dit nie te ernstig opneem nie. Máár…..moenie dat die groenoog-monster en ander lelike gedagtes in jou hart vatplek kry en met dít wat jy doen en sê seermaak nie.

Ja, alle monsters word deur mense gemaak, maar vir die monsters wat uit mense se verbeelding ontstaan is ek nie meer bang nie, net vir die monsters wat uit hulle harte kom.

